
                                          Mormont, l’ premie d’ décembre  2007

Hichtoire di cainton di Jura poi J-M. Moine
Trâjieme paitchie : dâs l’ 23 de djuïn 1974 è fïn 1998, an tchairtiute le Jura 

23 de djuïn 
1974

Poi 36802 « âye » contre 34057 « nian », les vôtaints di cainton d’ Bierne aidmâttant ïn nové
cainton : l’ cainton di Jura ! Ci djoué-li, tot l’ hichtoritçhe Jura (ç’tu des prïnces-évêtçhes) 
d’aivô ses sèpt dichtricts, d’vïnt l’ cainton di Jura (voûere câtche I).

1975 L’ ékiaf’ment di Jura. Quaitre dichtricts (ces d’ Lai Neuvevèlle, de Môtie, d’ Codg’lary pe 
ç’tu d’ Laufon) n’ aivïnt p’ dit âye â cainton di Jura l’ 23 de djuïn 1974. 
Les dichtrits d’ Lai Neuvevèlle, de Môtie pe ç’tu d’ Codg’lary d’maindant è r’vôtaie (voûere 
le raidjout d’ lai conchtituchion). Poi l’ vôte di saze de mârs, ces trâs dictricts déchidant de 
d’moéraie dains l’ cainton d’ Bierne. En ç’te meinme annèe mains ïn pô pus taîd, l’ dichtrict 
d’ Laufon vôte po d’moéraie biernois, mains lu é l’ drèt de d’maindaie è étre raittaitchie en 
ïn véjïn cainton. Ci djoué-li, l’ cainton di jura n’ é pus ran qu’ trâs dichtricts, ces 
d’ Poérreintru, de D’lémont, pe ç’tu des Fraintches-Montaignes. Note cainton é ènne 
doûejieme frontiere (voûere câtche II).
Â toué des tieûmennes que toutchant lai frontiere (lai doujieme) di cainton di Jura, pe que n’ 
sont p’ daiccoûe d’ yote soûe de d’maindaie d’ faire è djûere le raidjout d’ lai 
conchtituchion. L’ sèpt de septembre 1975, sèpt tieûmennes vôtant po étre raittaitchie à 
Jura : Tchaityon, Coérban, Coértchaipoix, Coérrendlïn, Les Dgen’vés, Laidjoux pe 
Rôs’mâjon. Quaitre tieûmennes, Graind-Vâ, Perrefite, Rebev’lie, pe chutot Môtie d’moérant 
dains l’ cainton 
d’ Bierne. Ci djoué-li, l’ cainton di Jura trove sai trâjieme frontiere (voûere câtche III).
R’maîrtçhe : Nôs n’ sont p’ encoé â bout d’ lai tchairtiut’rie ; doûes è-djoués s’ v’lant encoé 
péssaie po aivoi lai frontiere di cainton di Jura c’ment qu’ èlle ât adjd’heû (premie de 
décembre 2007).
Lai tieûmenne de Vèll’rat qu’ se trovait dains l’ dichtrict d’ Môtie aivait dit « âye » â cainton
di Jura l’ 23 de djuïn 1974. C’ment qu’èlle ne toutchait p’ lai doûejieme frontiere di cainton 
di Jura, èlle n’ é p’ poéyu faire è djûere le raidjout d’ lai conchtituchion, pe vôtaie 
l’ sèpt de sèptembre 1975. Ci djoué-li, Vèll’rat d’moére biernoise !
È d’moére âchi è réyie l’ probyème d’ l’ all’moûess dichtrict d’ Laufon !

21 d’ mârs 1976 Les vôtaints des dichtricts d’ Poérreintru, de D’lémont pe de ç’tu des Fraintches-Montaignes 
éyéjant ces d’ lai Conchtituainne (la Constituante) que v’lant daivoi faire lai lei di nové 
cainton.

1977 L’ 20 de mârs 1977, l’ jurassien peupye aicchèpte lai Conchtituchion di nové cainton poi 
27061 « âye » contre 5749 « nian ».
En djuïn 1977, l’ Consaye des États gairantât ç’te jurassienne Conchtituchion.
En sèptembre, l’ nationnâ Consaye fait lai meinme tchôse. 

1978 L’ 18 de djuïn 1978, poi 4164 « âye » contre 2234 « nian », l’ dichtrict d’ Laufon d’mainde è
è tçhittie l’ cainton di Jura po étre raittaitchie en ïn véjïn all’moûess cainton (Baîle-Vèlle, 
Baîle-Caimpaigne obïn Soleure)
L’ 24 de sèptembre, l’ peupye suisse aidmât tot ç’ qu’ è fât tchaindgie dains lai féd’râ 
Conchtituchion. L’ cainton di Jura d’vïnt l’ vinte-trâjieme suisse cainton. 

1979 L’ premie de djanvie, l’ cainton di Jura dait aippâre è déchidaie po lu. Poi tchaince, les 
jurassiens menichtres léchant en piaice brâment d’ dgens qu’ étïnt dj’ des foncchionnéres dôs
l’ biernois rédgïnme, meinme che c’ était des polititçhes aivèrchous (adversaires). Ces dgens 
étïnt âchi des péres obïn des méres de famille, tchairdgie d’ réchponchabyitès, pe qu’ poyïnt 
aichurie ènne vrâ l’ aigong’tè en lai boinne mairtche di cainton.

1980 L’ saze de mârs, graives mâfoûeches è Cortébert contre ces di Jurassien Raissembyement 
(RJ) que v’niant t’ni yote séaince.
En djuïn, l’ tieûmnâ d’ Vèll’rat s’ vire d’ lai sen di Jurassien Raissembyement. È s’encheût 
ènne mairtche chus Vèll’rat poi les d’maindous d’ lai chuprâtè (séparatistes). L’ jurassien 
Parlement airé ïn prégimou (observateur) d’ Vèll’rat. L’ cainton d’ Bierne léche faire.



Poi doûes conchultâchions (13 de djanvie pe 16 de mârs), l’ dichtrict d’ Laufon dit « nian » è
Baîle-Vèlle, pe sanne çhainnaie vés Baîle-Caimpaigne. 

1981 Ïn aiccoûe ât signè poi des r’préjentaints d’ lai Suisse, di cainton d’ Bierne pe di cainton di 
Jura po l’ paitaidge des bïns entre Bierne è pe l’ Jura.

1982 Dous è-djoués (événements) faint è r’gossaie l’ jurassien probyème : l’ tiaitoûeje d’ ot, 
Vèll’rat  s’ dgétçhe (se proclame) yibre tieûmene ; l’ cïntçhe de décembre, les d’maindous 
d’ lai chuprâtè d’ Môtie dyaingnant les tieûm’nâs vôtes.  

1984 L’ nom di v’laidge de Mettemberg ât frainchisie, è d’vïnt Mettembert. L’ premie de djuïn, 
l’ pyiainton des Raindgies ât r’vachè. Çoli étchâde les échprits dains l’ Jura aich’bïn 
qu’ dains tote lai Suisse. L’ jurassien Governement poétche piainte, pe fait è r’botaiie 
l’ « Fritz » en piaice. Ïn rempiaiçaint djudge fait è airrâtaie sèpt djûenes di Blïn. Quéques 
djoués d’ aiprés, brâment d’ dgens se r’trovant és Raindgies po mainifèchtaie, pe 
r’déchendant è Poérreintru po sôt’ni les djûenes qu’ sont aivu airrâtè. Lais moi, l’ meinme 
soi des pneus feunent breûlè vés ç’te poûere Seintinèlle qu’ feut encoé ïn côp endannaidgie ! 
Les sèpt djûenes di Blïn feunent eur’laîtchie.    

1986 Grôsse tronche (victoire) des d’maindous d’ lai chuprâtè és tieum’nâs vôtes de Môtie.
1987 Lai jurassienne Conchtituchion é dieche ans. Tchètçhun épreuve de voûere ç’ que çoli y’ é 

aippoétchè. Les mâ-allaints (pessimistes) aigongeant de r’nondaie, les bïn-allaints 
(optimistes) çhôtrant yote djoûe. Les saidges s’ musant qu’ è fât di temps po qu’ note p’tét 
câre de tiere troveuche  sai piaice â moitan des yûes qu’ l’ envirvôtant.

1988 Ç’ n’ ât p’ ènne tote boinne annèe. Le onze de djanvie, ïn miout’nou d’ aisile (requérant 
d’asile) ât renvie daivô sai famille â Zaïre aiprés qu’ le cainton feuche aivu aibujie poi ïn 
féd’râ déléguè és r’fudgies. Âtre croûeye aiffaire : l’ vinte-ché d’ ot è D’lémont, l’ Préjideint 
d’ lai Confédérâchion, ç’t’ Otto Stich laince : « En lai cheûte d’ lai prochédure de seingne-
seingnâchion (autodétermination), ènne paidge de l’ hichtoire s’ ât virie po aidé». Ces 
quéques mots aint fait l’ ïndg’nie d’ ènne youpe (l’effet d’une bombe). Ènne leidjâyâ 
l’ émoinne (initiative législative) feut laincie poi l’ Jurassien Raissembyement po l’ eunitè di 
Jura (UNIR). Ç’t’ annèe-li âchi, Bierne coégnât l’aiffaire des « noires caîses ». Èl ât biaintchi
mains les jurassiennes Autoritès sont convaintçhu qu’ les Biernois aint bèyie des sôs po 
yuttaie contre les d’maindous d’ lai chuprâtè dains l’ Jura !  

1989 Ç’ ât ènne polititçhe annèe. En premie, è y é dieche ans qu’ le Jura déchide po lu, qu’ èl é sai
chuprâtè ! En ch’cond, â mois d’ mai, Môtie d’mainde â cainton di Jura d’ tot faire po qu’ è 
poéyeuche eurfaire son vôte di 23 de djuïn 1974. Trâjiem’ment, l’ doze de nôvembre, 
l’ Laufonnais d’mainde poi 51,7 % des voûes son raittaitch’ment â cainton d’ Baîle-
Caimpaigne (ïn tchétraidge de pus po l’ Jura !). Ènne tchôse encoé, en ot, ci poûere « Fritz » 
des Raindgies ât r’vaché. Ci côp, sai téte ât rontu ! 

1990 È pait le r’novèll’ment di Governement di cainton, an peut r’teni chutot qu’ le féd’râ 
Consaye d’mainde d’engaidgie des dichcuchions entre les Governements di Jura pe 
d’ Bierne. Çoli veut bïn dire qu’ an n’ ât p’ â bout d’ lai jurassienne Quèchtion.

1991 Lai féd’râ Bierne veut enfïn éyére ènne commichion po airbitraie les aiffaires entre le Jura pe
l’ cainton d’ Bierne. En mai le Blïn mainifèchte ch’ lai suisse Vie d’ lai 700ème féte d’ lai 
Confédérâchion. 

1992 C’ment l’ entie monde, l’ Jura seûffre d’ lai r’praindgeouse crije. È s’ encheût di tchômaidge 
pe des yichenchiements. L’ État s’ dait sarraie le p’tét badri. L’ déjeûte de djuïn, Môtie 
d’mainde en lai Confédérâchion d’ eur’faire ïn vôte po qu’  lai vèlle tçhitteuche le cainton 
d’ Bierne.

1993 L’ sèpt de djanvie, ïn djûene d’maindou d’ lai chuprâtè, ci Christophe Bader de Sïnt-Brais  
sâte dains sai dyïmbarde è Bierne daivô lai youpe qu’ è trainchpoétche. Lai féd’râ 
commichion po airbitraie les aiffaires entre le Jura pe l’ cainton d’ Bierne yivre son raipport 
aipp’lè « Raipport Widmer ». Ci raipport trove qu’ lai moiyou faiçon d’ réyie l’ jurassien 
probyème, ç’ ât d’ faire ïn neû l’ État d’ lai Confédérâchion daivô l’Jura pe l’ Jura di Sud. 
L’ traze de sèptembre an aipprend lai moûe d’ ci Roland Béguelin, l’ pére di cainton di Jura.

1994 L’ vinte-cïntçhe de mai, l’ jurassien Poiye qu’ an djâse (Parlement jurassien) raitifie les 
aiccoûes di 25 de mârs 1975. Ç’te Tchaimbre aidmât lai « tchairtiut’rie » di Jura. En pus 
d’ çoli, ç’ ât lai moûe d’ l’ échpoi di « Raipport Widmer ». An bote chus pie ènne 
ïnterjurassienne Aissembyèe conchtituèe poi des r’préjentaints di Jura pe di cainton 
d’ Bierne, pe emmoinnèe poi ènne dgen nammèe poi l’ féd’râ Consaye.  
Enfïn, l’ biernois Graind Consaye veut eûvri ènne prochédure (lai Lex Vellerat) po qu’ lai 
yibre tieûmene de Vèll’rat poéyeuche eur’djoindre le cainton di Jura !



1995 L’ doze de mai, les biernois vôtaints diant « âye » â péssaidge de Vèll’rat dains l’ cainton di 
Jura. L’ déj’heûte de djuïn, Vèll’rat vôte ran qu’ dènne voûe (à l’unanimité) son 
raittaitch’ment à cainton di Jura. L’ vinte-ché d’ mai, les jurassiens vôtaints aitieuyant 
Vèll’rat dains yote cainton. 
L’ vinte-yun d’ décembre, ces di Blïn tchaimpant des loitch’ries en lai creinme chus ces di 
jurassien Govèrnement,  graingnes qu ès sont aiprés lai saingne des aiccoûes di 25 de mars 
1975.  

1996 L’ dieche de mârs, les suisses vôtaints (peupye è caintons) aicchèptant l’ péssaidge de 
Vèll’rat di cainton d’ Bierne en ç’tu di Jura. L’ offichiâ péssaidge se fait l’ premie de djuillèt.
Aiprés vinte-yun an d’ yutte, les dgens d’ Vèll’rat aint enfïn trovè yote tchie-bridâ. Ci djoué-
li, l’ cainton di Jura trove sai quaitrieme frontiere, ç’té qu’ èl é adj’d’heû ! 
(voûere câtche IV)
L’ 28 d’ ot, Môtie d’mainde offichiâment son divorche d’aivô Bierne po dev’ni ènne 
jurassienne vèlle. 

1997 En aivri, l’ jurassien Govèrnement ât d’aiccoûe qu’ Môtie r’vôteuche  chus son soûe. 
L’ vinte-yun d’ aivri, l’ mére de Môtie ainnonce qu’ ïn vôte airé yûe d’vaint lai fïn d’ 1998. 
L’ vinte-è-heûte de mai, l’ biernois Govèrnement n’ veut ran saivoi d’ ci vôte. L’ vinte-
cïntçhe de mai, l’ jurassien Poiye qu’ an djâse s’ engaidge è aittyeuyi Môtie.  

1998 L’ traze de nôvembre, lai Trasjuranne ât euvie dâs Poérreintru è D’lémont.
L’ vinte-nûef  de décembre, les vôtaints d’ Môtie sont conchultès non-offichiâment 
(officieusement). Poi quairante-è-ènne voûes d’ écât, ès r’fujant yote raittaitch’ment à 
cainton di Jura ! Ç’ ât (po grant ?) lai fïn d’ ïn échpoi !


